
СЭТГҮҮЛЧДИЙН АЮУЛГҮЙ БАЙДЛЫН ТАЛААРХ 

№3/18 ТООТ ШИЙДВЭР 

 

Сайд нарын зөвлөл, 

Гишүүн улсууд нь үзэл бодлоо чөлөөтэй илэрхийлэх эрхэд төрийн эрх мэдлийн 

хөндлөнгийн оролцоогүйгээр, хил хязгаарыг үл харгалзан үзэл бодолтой байх эрх, 

аливаа мэдээлэл, үзэл бодлыг хүлээн авах, түгээх эрхийг хамруулан авч үзнэ гэдгийг 

дахин нотолсон 1975 оны Хельсинкийн төгсгөлийн баримт бичиг, 1990 оны Копенганы 

баримт бичиг зэрэг үзэл бодлоо чөлөөтэй илэрхийлэх эрх, хэвлэл мэдээллийн эрх 

чөлөө, мэдээллийн чөлөөтэй урсгалыг хангах чиглэлээрх ЕАБХАБ-ын холбогдох бүх 

үүрэг амлалтыг дахин нотолж, 

Хүний эрхийн түгээмэл тунхаглал, ялангуяа 19 дүгээр зүйл болон Иргэний 

болон улс төрийн эрхийн тухай олон улсын пакт (ИБУЭОУП), ялангуяа 19 дүгээр 

зүйлийн дагуу хүн бүр үзэл бодолтой байх, түүнийгээ чөлөөтэй илэрхийлэх эрхтэй 

бөгөөд энэ нь ардчилсан нийгмийн чухал үндэс суурь төдийгүй ахиц дэвшил, 

хөгжлийн суурь нөхцөлүүдийн нэг гэдгийг анхааралдаа авч, 

Үзэл бодлоо чөлөөтэй илэрхийлэх эрхэд тавьсан аливаа хязгаарлалт хуулинд 

заасан үндэслэлтэй байх бөгөөд ИБУЭОУП-ын 19 дүгээр зүйлийн 3 дугаар догол 

мөрөнд заасан үндэслэлийг хангасан байх шаардлагатайг анхааралдаа авч, 

Европын аюулгүй байдал, хамтын ажиллагааны бага хурлын Хүний аюулгүй 

байдлын асуудлаарх бага хурлын Москвагийн уулзалтын 1991 оны баримт бичигт 

дурдсанчлан, хараат бус хэвлэл мэдээлэл нь чөлөөт, нээлттэй нийгэм, төрийн 

хариуцлагатай тогтолцоонд зайлшгүй чухал бөгөөд хүний эрх, суурь эрх чөлөөг 

хангахад онцгой ач холбогдолтой байхыг дахин нотолж, 

Сэтгүүлзүй, технологи нь хувьсан өөрчлөгдөж, энэ нь олон нийтийн дунд өрнөж 

буй мэтгэлцээний асуудал болохын зэрэгцээ сэтгүүүлчдийн аюулгүй байдлыг 

алдагдуулж буй олон төрлийн болзошгүй эрсдэлийн хүрээг тэлж болзошгүйг хүлээн 

зөвшөөрч, 

Европын аюулгүй байдал, хамтын 

ажиллагааны байгууллага 

Сайд нарын зөвлөл  

Милан хот, 2018 он  

Нэгдсэн Үндэстний Байгууллагын 2030 он хүртэлх Тогтвортой хөгжлийн 

хөтөлбөрийн Тогтвортой хөгжлийн холбогдох зорилго, зорилтуудыг хэрэгжүүлэхэд 

сэтгүүлчдийн аюулгүй байдлыг хангах, хамгаалахын ач холбогдлыг тэмдэглэж, 

Сэтгүүлчдийн ажил нь тэднийг болон гэр бүлийг нь цахим технологи ашиглах 

зэргээр хүчирхийлэл, айлган сүрдүүлэг, дарамтанд өртөх эрсдэлд оруулж байгаа нь 

сэтгүүлчдийг ажлаа үргэлжлүүлэхээс татгалзах эсвэл өөртөө цензур тогтооход хүргэж 

болзошгүйг хүлээн зөвшөөрч, 

Сэтгүүлчдийн эсрэг хязгаарлах зохисгүй арга хэмжээ авах нь тэдний аюулгүй 

байдалд нөлөөлж, олон нийтийг мэдээллээр хангахаас татгалзахад хүргэж, цаашлаад 

үзэл бодлоо чөлөөтэй илэрхийлэх эрхээ эдлэхэд нь сөргөөр нөлөөлж болзошгүйд санаа 

зовниж буйгаа тэмдэглэж, 

Европын аюулгүй байдал, хамтын ажиллагааны бага хурлын Хүний аюулгүй 

байдлын асуудлаарх бага хурлын Москвагийн уулзалтын 1991 оны баримт бичигт 

дурдсанчлан, сэтгүүлчийн оршин байгаа нутаг дэвсгэрт үйл ажиллагаа явуулж буй 

хэвлэл мэдээлэл нь гадаадын мэдээ, мэдээллийг аливаа хязгаарлалтгүйгээр ашиглах, 

олон нийт гадаадын хэвлэл, гадаадын нэвтрүүлгээр дамжуулан хил хязгаарыг үл 

харгалзан, төрийн эрх мэдлийн хөндлөнгийн оролцоогүйгээр аливаа мэдээлэл, үзэл 

бодлыг хүлээн авах, түгээхтэй нэгэн адил эрхийг эдлэх бөгөөд энэхүү эрхийг 

хэрэгжүүлэхэд тавих хязгаарлалтыг хуулийн дагуу болон олон улсын стандартад 

нийцүүлэн тогтоохыг дахин нотолж, 

Хувийн нууцад дур мэдэн болон хууль бусаар хөндлөнгөөс халдахаас ангид 

байх эрхийг зөрчих, зүй бусаар урвуулан ашиглах нь сэтгүүлчдийн аюулгүй байдалд 

нөлөөлж болзошгүйд санаа зовниж, 

Сэтгүүлчдийн аюулгүй байдалтай холбоотой хүний эрхийн бүх зөрчил, түүний 

дотор тэдний ажлыг нухчин дарах зорилгоор аллага үйлдэх, эрүүдэн шүүх, хүчээр алга 

болгох, дур мэдэн баривчлах, саатуулах буюу хөөн зайлуулах, айлган сүрдүүлэх, 

дарамтлах болон бие махбодь, хууль, улс төр, технологийн болон эдийн засгийн бүх 

хэлбэрийн аюул занал учруулах зэрэг зөрчил гарсаар байгаад гүнээ санаа зовниж, 

Эмэгтэй сэтгүүлчдэд ажилтай нь холбоотой учирч буй эрсдэл, түүний дотор 

цахим технологиор дамжин ирж буй тухайлсан ялгаатай эрсдэлд санаа зовнихийн 

зэрэгцээ тэдний аюулгүй байдлыг аль болох дээд хэмжээнд хангах, эмэгтэй 

сэтгүүлчдийн амсаж буй туршлага, зовнилыг үр дүнтэй шийдвэрлэхийн ач холбогдлыг 

онцлон тэмдэглэж, 

Сонгуулийн талаар сурвалжлах, ялангуяа нэр дэвшигчид, тэдний мөрийн 

хөтөлбөр, мэтгэлцээний талаар олон нийтэд мэдээлэхэд сэтгүүлчид чухал үүрэгтэйг 

хүлээн зөвшөөрөхийн хамт энэ тухайд сэтгүүлчдэд тулгарч болзошгүй аюул занал, хүч 

хэрэглэсэн халдлагын тухайд ихээхэн санаа зовниж буйгаа илэрхийлж, 

Эрэн сурвалжлах сэтгүүл зүйн ач холбогдол болон мөн хэвлэл мэдээллийн 

хэрэгслүүд эрэн сурвалжлах үйл ажиллагаа явуулах, аливаа хариу арга хэмжээ, дарамт 

шахалтаас айж эмээлгүйгээр ажлынхаа үр дүнг, тэр дундаа интернет орчинд хэвлэн 

нийтлэх чадвартай байх нь нийгэмд, түүний дотор төрийн байгууллага, албан 

тушаалтнуудыг хариуцлагатай байлгахад чухал үүрэг гүйцэтгэж болохыг хүлээн 

зөвшөөрч, 

Сэтгүүлчийн ажлыг алдагдуулахад чиглэсэн зорилтот кампанит ажил явуулах 

нь нэмэгдэж, сэтгүүлзүйн итгэл хүлээх байдалд итгэх олон нийтийн итгэл, үнэмшлийг 

дордуулж байгаад түгшиж, энэ нь сэтгүүлчдийн эсрэг аюул занал, хүчирхийллийн 

эрсдэлийг нэмэгдүүлж болзошгүйг хүлээн зөвшөөрч, 

Түүнчлэн улс төрийн удирдагч, төрийн албан хаагчид болон/эсвэл эрх 

баригчдын зүгээс сэтгүүлчдийг айлган сүрдүүлэх, заналхийлэх, тэдний эсрэг үйлдсэн 

хүчирхийллийг хэрэгсэхгүй эсвэл буруушааж зэмлэхгүй байх тохиолдлуудад сэтгэл 

түгшиж, 

Террорист бүлэглэл, гэмт хэргийн байгууллагууд зэргээс сэтгүүлчдийн аюулгүй 

байдалд учруулах аюул занал улам бүр нэмэгдэж буйд гүнээ санаа зовниж буйгаа 

илэрхийлж, 

Цахим эрин үед сэтгүүлчдийн аюулгүй байдалтай холбоотой тодорхой 

эрсдэлүүд, түүний дотор харилцаа холбоог нь хакердах, хууль бус болон дур мэдэн 

хяналт ажиглалт хийх, саатуулах үйл ажиллагааны бай болгох, эдгээр нь сэтгүүлчдийн 

үзэл бодлоо чөлөөтэй илэрхийлэх, хувийн нууцад нь дур зоргоороо болон хууль бусаар 

хөндлөнгөөс халдахаас ангид байх эрхийг нь алдагдуулах эрсдэл байгааг онцолж, 

Гишүүн улсууд сэтгүүлчдэд тулгарч буй бүх төрлийн халдлага, дарамтыг 

зэмлэн буруушааж, ЕАБХАБ-ын 1994 оны Будапештийн дээд хэмжээний уулзалтын 

үеэр дурдсанчлан, ийм халдлага, дарамтад шууд буруутай этгээдүүдэд хариуцлага 

хүлээлгэхийг эрмэлзэхээ дахин нотолж, түүнчлэн сэтгүүлчдийн эсрэг үйлдсэн гэмт 

хэрэгт хариуцлага хүлээлгэдэг байх нь ирээдүйд халдлага үйлдэхээс урьдчилан 

сэргийлэх гол үндэс болохыг хүлээн зөвшөөрч, 

Нэгдсэн Үндэстний Байгууллагын Ерөнхий Ассамблейгаас зарласан жил бүрийн 

11 дүгээр сарын 2-ны өдрийг Сэтгүүлчдийн эсрэг гэмт үйлдэл ял шийтгэлгүй үлдэж 

буйг таслан зогсоох олон улсын өдөр (IDEI) болгон тэмдэглэн өнгөрүүлэхийн ач 

холбогдлыг онцлон тэмдэглэж, 

Сэтгүүлчдийн эсрэг үйлдсэн хүчирхийллийн халдлага ял шийтгэлгүй үлдэх үед 

ял завших нөхцөл байдал давамгайлж буйд санаа зовниж буйгаа тэмдэглэхийн зэрэгцээ 

сэтгүүлчдийн эсрэг гэмт хэрэгт буруутай бүх этгээдийг олон нийтийн өмнө зэмлэн 

буруушааж, тэднийг шүүхийн өмнө авчрах зэргээр сэтгүүлчдийн ажиллах орчныг 

бүрдүүлэх, аюулгүй байдлыг нь хангахад засгийн газар, хууль тогтоогч, шүүхийн 

байгууллагын гүйцэтгэх үүргийг хүлээн зөвшөөрч, 

Зэвсэгт мөргөлдөөний нөхцөлд сэтгүүлчид, хэвлэл мэдээллийн мэргэжилтнүүд 

болон холбогдох ажилтнуудын эсрэг үйлдсэн бүх зөрчил, зүй бус үйлдлийг зэмлэн 

буруушааж, зэвсэгт мөргөлдөөний бүсэд ажиллаж буй сэтгүүлчид, хэвлэл мэдээллийн 

мэргэжилтнүүд болон холбогдох ажилтнуудыг энгийн иргэн хэмээн үзэж, тэдний 

зүгээс энгийн иргэнийхээ статуст сөргөөр нөлөөлөх арга хэмжээ аваагүй тохиолдолд, 

энгийн иргэний нэгэн адил хамгаална хэмээн заасан НҮБ-ын Аюулгүйн зөвлөлийн 

1738 (2006) болон 2222 (2015) тоот тогтоолыг сануулж, 

Гишүүн улсуудад дараахыг уриалж байна. Үүнд: 

1. Хил хязгаарыг үл харгалзан мэдээлэл хайх, хүлээн авах, түгээх эрх чөлөөг 

хүндэтгэх, дэмжих, хамгаалах зэрэг үг хэлэх эрх чөлөө, хэвлэл мэдээллийн эрх 

чөлөөтэй холбоотой ЕАБХАБ-д хүлээсэн бүх үүрэг амлалт болон олон улсын өмнө 

хүлээсэн үүргээ бүрэн дүүрэн биелүүлэх; 

2. Хэвлэл мэдээлийн эрх чөлөөтэй холбоотой хууль тогтоомж, бодлого, 

практикийг олон улсын өмнө хүлээсэн үүрэг, амлалтуудтайгаа бүрэн нийцүүлэх, эргэн 

харах, шаардлагатай тохиолдолд, тэдгээрийг хүчингүй болгох эсвэл нэмэлт өөрчлөлт 

оруулах, ингэснээр эдгээр нь хараат бус байх, хөндлөнгийн зохисгүй оролцооноос 

ангид ажиллах чадавхийг нь хязгаарлахгүй байх нөхцөлийг бүрдүүлэх; 

3. Сэтгүүлчдийн ажлыг мөргөлдөөний нөхцөл зэрэгт нухчин дарах болон/эсвэл 

ажлын байрыг нь зүй бусаар хүч хэрэглэн хаах зорилгоор тэдний эсрэг үйлдсэн бүх 

төрлийн халдлага, хүчирхийлэл, түүний дотор аллага, эрүүдэн шүүх ажиллагаа, хүчээр 

алга болгох гэмт хэрэг, дур мэдэн үйлдсэн баривчилгаа, саатуулах буюу хөөн 

зайлуулах үйл ажиллагаа, айлган сүрдүүлэг, дарамт болон бие махбодь, хууль, улс төр, 

технологийн болон эдийн засгийн зэрэг бүх хэлбэрийн аюул заналыг олон нийтийн 

өмнө, ил тод зэмлэн буруушаах; 

4. Түүнчлэн эмэгтэй сэтгүүлчдийн ажилтай холбоотойгоор тэдний эсрэг цахим 

технологи зэргээр дамжуулан үйлдсэн бэлгийн дарамт, халдлага, айлган сүрдүүлэг, 

заналхийлэл, хүчирхийлэл зэргийг олон нийтийн өмнө, ил тод зэмлэн буруушаах; 

5. Дур зоргоор баривчлах, саатуулах, барьцаанд орох эсвэл хүчээр алга болгох 

ажиллагаанд өртсөн бүх сэтгүүлчийг нэн даруй, болзолгүйгээр суллахыг уриалах; 

6. Хариуцлага хүлээлгэдэг байх нь ирээдүйн болзошгүй халдлагаас урьдчилан 

сэргийлэх гол үндэс болоход чиглэсэн нөхцөлийг бүрдүүлэх, түүний дотор гэмт 

үйлдэлд буруутай этгээдийг шүүхийн өмнө авчрах, хохирогчид зөрчигдсөн эрхээ зохих 

ёсоор сэргээн эдлэх нөхцөлийг хангахын тулд сэтгүүлчдийн эсрэг хүчирхийлэл, 

халдлага үйлдсэн тохиолдолд, хууль сахиулах байгууллагууд хурдан шуурхай, үр 

дүнтэй, шударга мөрдөн шалгах ажиллагаа явуулах зэргээр сэтгүүлчдийн эсрэг 

үйлдсэн гэмт хэрэг ял шийтгэлгүй үйлдэж буйг таслан зогсооход чиглэсэн үр дүнтэй 

арга хэмжээ авах; 

7. Сэтгүүлчдэд учирч болзошгүй эрсдэл буюу аюул заналыг бууруулах, 

сэтгүүлчдийн итгэл хүлээх байдалд итгэх олон нийтийн итгэл, үнэмшлийг алдагдуулах 

болон хараат бус сэтгүүлзүйн ач холбогдлыг хүндэтгэхээс зайлсхийх зорилгоор улс 

төрийн удирдагч, төрийн албан хаагчид болон/эсвэл эрх баригчдаас сэтгүүлчдийн эсрэг 

айлган сүрдүүлэх, заналхийлэх буюу тэдний эсрэг үйлдсэн гэмт үйлдлийг хэрэгсэхгүй 

байхаас татгалзаж, сэтгүүлчдийн эсрэг үйлдсэн хүчирхийллийг ил тод зэмлэн 

буруушаахыг уриалах; 

8. Сэтгүүлчид шифрлэх, нэр нууцлах технологиудыг ашиглах нөхцөлийг 

бүрдүүлэх замаар тэдний ажилд дур мэдэн буюу хууль бусаар хөндлөнгөөс оролцохоос 

зайлсхийх, хууль бус буюу дур мэдэн хяналт ажиглалт тавих техникийг ашиглахаас 

зайлсхийх, ийм үйлдэл нь сэтгүүлчдийн хүний эрхийг зөрчих, тэднийг хүчирхийлэлд 

өртөх, аюулгүй байдалд нь заналхийлэх эрсдэлд оруулж болзошгүйг тэмдэглэх; 

9. Сэтгүүлчдийн аюулгүй байдлыг хангахад шаардлагатай холбоотой ойлголт 

өгөх, сургалтын үйл ажиллагаанд төрийн болон хууль сахиулах байгууллагууд 

оролцохыг дэмжиж, шаардлага тохиолдолд, ийм үйл ажиллагаануудад иргэний 

нийгмийн оролцоог дэмжих; 

10. Боломжтой тохиолдолд, сэтгүүлчдийн эсрэг үйлдсэн халдлага, хүчирхийллийн 

талаар үндэсний хэмжээнд өгөгдөл мэдээлэл цуглуулах, түүнд дүн шинжилгээ хийх, 

мэдээлэх ажлыг бий болгох эсвэл сайжруулах; 

11. Гүтгэлэгтэй тэмцэх хууль тогтоомж нь сэтгүүлчдийн аюулгүй байдлыг 

алдагдуулах, тэднийг цензурдах, олон нийтийг мэдээллээр хангах үүрэгт нь саад 

учруулж болзошгүй хэтийдсэн санкц эсвэл шийтгэлийг агуулаагүй байх нөхцөлийг 

хангах, шаардлагатай тохиолдолд, гишүүн улсуудын олон улсын хүний эрхийн эрх 

зүйгээр хүлээсэн үүрэгт нийцүүлсэн байдлаар ийм хууль тогтоомжийг шинэчлэн 

найруулж, хүчингүй болгох; 

12. Сэтгүүлчдийг хамгаалахад чиглэсэн холбогдох хууль тогтоомжууд болон 

ЕАБХАБ-ын холбогдох бүх үүрэг амлалтыг үр дүнтэй хэрэгжүүлэх; 

13. Сэтгүүлчдийн аюулгүй байдлын асуудал зэргийн хүрээнд ЕАБХАБ-ын Хэвлэл 

мэдээллийн эрх чөлөөний асуудал эрхэлсэн төлөөлөгчтэй бүрэн хамтран ажиллах; 

14. ЕАБХАБ-ын Хэвлэл мэдээллийн эрх чөлөөний асуудал эрхэлсэн төлөөлөгч нь 

өөрт олгогдсон мандатдаа нийцүүлэн, ЕАБХАБ-ын гишүүн бүх улсад сэтгүүлчдийн 

аюулгүй байдлыг хангах чиглэлд хэрэгжүүлж буй нөлөөллийн болон дэмжлэгийн үйл 

ажиллагаагаа үргэлжүүлэхэд нь дэмжлэг үзүүлэх. 

ЕВРОПЫН АЮУЛГҮЙ БАЙДАЛ, ХАМТЫН АЖИЛЛАГААНЫ 

БАЙГУУЛЛАГЫН ПРОЦЕДУРЫН ЖУРМЫН IV.1(A)6 ЗҮЙЛД 

НИЙЦҮҮЛЖ ТАЙЛБАРЛАСАН МЭДЭГДЭЛ 

 

Европын Холбоог даргалагчийн хувиар Австри Улсын төлөөлөгчөөс дараах 

мэдэгдлийг хийсэн Европын Холбооны төлөөлөгчид үг хэлэх боломжийг олгов:  

“Сэтгүүлчдийн аюулгүй байдлын талаарх энэхүү шийдвэрийг баталсантай 

холбогдуулан Европын Холбоо болон түүний гишүүн улсууд, Албани, Канад, Хуучин 

Югославын Бүгд Найрамдах Македон Улс, Украин, Монтенегро Улсын нэрийн өмнөөс 

ЕАБХАБ-ын Процедурын журмын IV.1(A)6 зүйлд нийцүүлэн дараах мэдэгдлийг 

хийхийг хүсэж байна.  

Сэтгүүлчдийн аюулгүй байдлын тулгамдсан асуудлаарх ЕАБХАБ-ын болон бүх 

гишүүн улсын гаргаж буй хүчин чармайлтыг идэвхжүүлнэ хэмээн бидний зүгээс 

найдаж буй энэхүү чухал шийдвэрийг баталсныг талархан хүлээн авч байна.   

НҮБ-ын Хүний эрхийн хорооноос №34 тоот Ерөнхий тайлбартаа дурдсанчлан, 

сэтгүүлзүйн үүргийг оролцогч олон тал гүйцэтгэдэг. Сэтгүүлчдийг хамгаалахад 

чиглэсэн хүчин чармайлт нь зөвхөн албан ёсоор сэтгүүлч хэмээн хүлээн 

зөвшөөрөгдсөн хүмүүсээр хязгаарлагдахгүй, туслах ажилтнууд, түүнчлэн шинэ 

төрлийн мэдээллийн хэрэгслийг ашиглан олон нийтэд мэлээлэл хүргэдэг ‘иргэний 

сэтгүүлчид’, блог хөтлөгчид, нийгмийн сүлжээний идэвхтнүүд, хүний эрхийг 

хамгаалагчид зэрэг бусад этгээдийг хамруулах ёстойг тодорхой заасан нэр томъёоны 

тухайд зөвшилцөлд хүрч чадаагүйд бид харамсаж байна. Энэ нь Европ Холбооны 

баримталж буй байр суурь хэвээр байна. 

Мөн бид энэ сэдвээр гаргасан ЕАБХАБ-ын шийдвэрүүд нь НҮБ-аас баталсан 

холбогдох тогтоолууд, түүний Хүний эрхийн зөвлөлийн 2018 оны 9 дүгээр сарын 27-

ны өдрийн 39/6 тоот тогтоол, Ерөнхий Ассамблейн 2017 оны 12 дугаар сарын 19-ний 

өдрийн 72/175 тоот тогтоол зэрэг олон улсын стандартад бүрэн нийцэж байхын ач 

холбогдлыг онцлон тэмдэглэж байна. Энэ талаар зөвшилцөлд хүрэх боломжгүй 

болсонд бид харамсаж байна.  

Эрхэм хурал даргалагчийг энэхүү мэдэгдлийг шийдвэрт болон энэ өдрийн 

тэмдэглэлд хавсаргахыг хүсэж байна.”   

Attachment 1 

 

MONGOLIAN 

Original: ENGLISH 

ЕВРОПЫН АЮУЛГҮЙ БАЙДАЛ, ХАМТЫН АЖИЛЛАГААНЫ 

БАЙГУУЛЛАГЫН ПРОЦЕДУРЫН ЖУРМЫН IV.1(A)6 ЗҮЙЛД 

НИЙЦҮҮЛЖ ТАЙЛБАРЛАСАН МЭДЭГДЭЛ 

 

Америкийн Нэгдсэн Улсын төлөөлөгч:  

“Бид сэтгүүлчдийн аюулгүй байдал болон үг хэлэх эрх чөлөөг шийдвэртэй 

дэмжиж байна. Үзэл бодлоо чөлөөтэй илэрхийлэх эрх, түүний дотор бүх төрлийн 

мэдээлэл, үзэл бодлыг хайх, хүлээн авах, түгээх эрх чөлөөнд болон хэвлэл мэдээлэл, 

олон нийтийн гишүүдэд тавьсан аливаа хязгаарлалт нь Иргэний болон улс төрийн 

эрхийн тухай олон улсын пакт (ИБУЭОУП)-ын 19 дүгээр зүйлийн дагуу Оролцогч 

улсууд өөрийн нутаг дэвсгэр болон шүүхийн харъяаллын хүрээнд бүх хүний үзэл 

бодлоо чөлөөтэй илэрхийлэх эрхийг хүндэтгэх, хангах чиглэлд хүлээсэн үүрэгтэй 

нийцсэн байх ёстой гэдгийг бид дахин нотолж байна. Энэ хүрээнд “олон улсын 

стандарт” гэсэн аливаа эшлэлийг дээрх үүрэгтэй холбогдуулан ойлгож байна. Европын 

аюулгүй байдал, хамтын ажиллагааны бага хурлын Хүний аюулгүй байдлын 

асуудлаарх бага хурлын Москвагийн уулзалтын 1991 оны баримт бичгийн үг хэллэгийг 

дахин нотолсон явдал нь тус уулзалтаар хэлэлцсэн асуудлуудын хүрээнд хамаарна 

хэмээн бид үзэж байна.  

Баярлалаа. 

Эрхэм хурал даргалагчыг энэхүү мэдэгдлийг шийдвэрт болон энэ өдрийн 

тэмдэглэлд хавсаргахыг хүсэж байна.”  

MONGOLIAN 

Original: ENGLISH 


